
అలర నీ కుడుముల, - నతిరసంబులను

పొలుపొందఁ దృప్తిగా - భుజియింపవోయి!

దొరకొని పందివై - తుంగగడ్డలను

గరగర నమలిన - కైవడి గాదు,

కరిజకాయలు, వడల్, గారె, లిడ్డెనలు

పొరిఁబొరి రుచులుగా - భుజియింపవోయి!

పూని నృసింహురూ - పున దైత్యు రక్త

పానంబుఁ జేసిన - ప్పటి రీతి గాదు,

తెలివితో నిప్పుడు - తేనె పానకము 270

నలువొప్ప నీవు పా - నము చేయవోయి!

సలలితంబుగ బ్రహ్మ - చారివ్రతముల

నలసి యీ వఱకు, గృ - హస్థుఁడైనావు,

విమలాత్మ! నియమముల్ - విడిచి యీ వేళ

భ్రమదీర నన్నియు - భక్షింపవోయి!

లలిని బ్రహ్మర్షిత్వ - రాజఋషిత్వ

ములఁ గాయ, పండ్లు ని -మ్ముగ మెక్కి దానఁ

దనియక వెన్న ము - ద్దలు మ్రుచ్చిలించి

తిని, దిగంబరుఁడవై - తిరిగిననాఁటి

బడలిక దీఱ నీ - పరమాన్నమెల్లఁ 280

దొడరి నీ వా చేర - తోఁ ద్రావవోయి!

